
        
            
                
            
        

    
	Л. Ванган

	 

	АЧ ХҮҮГИЙН ЗҮҮД

	 

	“МОНГОЛЫН ЗОХИОЛЧДЫН ХОРОО” Улаанбаатар хотноо 1971 онд эрхлэн хэвлүүлсэн “ХЭН ХЭЛСЭН ЮМ БЭ?” номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ОРШЛЫН ОРОНД

	 

	Оддын хүрээлэнд нэгэн одон бүгэхэд түүний гэрэл нь манай дэлхий рүү олон жил олон үеийн туршид сацран ирсээр байдаг ёсон бий. Түүний нэгэн адил гэгээрсэн мэргэд бичгийн хүмүүс насан эцэслэхүйеэ оюун ухааны нь гэрэл туяа хэдэн үе дамжин гялбан сацран байдгийн жишээг бид олонтоо мэднэ. Миний бодоход сүүлийн нь хэдэн зохиолыг энэ түүвэрт эмхэтгэн толилуулж буй зохиолч Ламжавын Ванган уртын урт настай, удаан жилийн цуурайтай нандин чухаг бүтээлийн эзэн мөн болъюу.

	Тэрбээр өвөрмөц барилтай, өөрийн гэх үг хэл, сэдэв санаа дүр зурагтай, хэлье гэсэн санаагаа хэнд ч ойлгогдохоор хэлдэг нэгэнт хэлснээ хэзээ ч үл давтдаг өөнтөгч гярхай нүдтэй, өгөөмөр баян сэтгэмжтэй зохиолч бүлгээ. Түүний уран бүтээлийн эрхэм содон шинж чанар энэ түүвэрт орсон зохиол бүрээс тусах бий. Тийм ч учраас орсон зохиолын утга санааг тайлбарлан нуршилгүй харин бүтээсэн хүний нь тухай хэдэн үг дурсан бичсүү.

	Л. Ванган аливаа нэгэн зохиолыг бичихээр сэдэн эхлэхдээ юуны өмнө үйл явдал, түүнд хамаарагдан гарах хүмүүсийн дүрийг холбон боддог байсан юм.

	Зохиолд гарах үйл явдалд ямар хүмүүс татагдан орсноос тэр үйл явдлын тавилан шийдвэрлэгдэнэ. Сайн улс дийлэнх нь байвал муу явдал ч сайн руугаа эргэнэ. Муухан улс тэр явдалд оролцох юм бол сайн сайхан үйлс ч муугаараа эргэнэ гэж ярьж байхыг нь сонссон.

	Бас нэг залуу зохиолчтой ярихдаа хэлсэн нь:

	— Хүнээ ол, хүнээ сайн бод, өөр зантай өөр зорилготой хэдэн хүний дунд дэвшүүлэн тавих санаа, асуудлаа тавьчих. Тэгэхээр л хүн хүн өөр өөрийнхөөрөө хандах бий. Тэрнээс чинь бүх юм яриа, маргаан үйл явдал эхлэл төгсгөл цөм урган гарна гэж билээ.

	Л. Ванган зохиолыг сэдэн эхлэхдээ ор хоосноор «зохионо» гэж байхгүй, үргэлж өөрийн үзсэн, харсан, дуулсан сонссоноос юмыг эхлэн боддог, бодсон дээрээ тулгуурлан нэгтгэж, санаагаа цааш нь хөгжүүлэн, амьдралын явц, өрнөлд нь харуулдаг онцлогтой байсан юм.

	Жишээлбэл, энэ түүвэрт орж байгаа «Бямбаагийн зээрд» гэдэг кино туужийн төлөвлөгөөг бид хоёр ярилцсан бөгөөд (тэгэхэд «Суман зээрд» гэдэг нэртэй байсан юм) хэд хэдэн зүйл дээр маргалдаж байснаа санаж байна. Энд зөвхөн нэгийг дурсъя.

	Ядуу айлын ганц сайн морийг баяных эзэрхэн авчаад түүнийг барьж авах гэж ядаж байгаа нэг хэсэг хийх хэрэгтэй боллоо. Энэ бол Ванганы санаа юм. Тэгэхээр нь би хэллээ. «Барьж ядаад байхдаа яадаг юм. Баян айл хэдэн сайн адуучинтай, бас хэдэн уургын морьтой байсан байлгүй» гэлээ. Тэгсэн нь Ванган:

	— Үгүй, үгүй ядуу айл тэгвэл ганц морио яаж барьж байсан байх вэ? Тэднийд уургын морь байхгүй шүү дээ. Очоод л хүзүүдээд авдаг байсан байж таарна... Тийм морийг уургалах гэхээр үргэж ороолоод сүйд болох ёстой доо— гэж байсан нь санагдаж байна.

	Үнэхээр юмыг гүйцэд боддог нь гарч байгаа биз? Ийнхүү зохиолын хэсэг, орсон гарсан зүйл бүрийг нарийн тунгаадаг нь тун гайхалтай байсан юм.

	«Өглөө» гэдэг киног зохиож байх үед иймэрхүү хэлэлцэх, маргах зүйл олон гарч байсан. Бараг тухай бүр бүтээхийн туршлага, амьдралын мэдлэг зузаан, учир зүйн гогцоог сүрхий олдгоороо Л. Ванган маань санаагаа лавтайяа нотлон чадаж, тэр бүхнийг нь би хөдөлшгүйеэ хүлээн авч байсныг хэлэх юун! Харин өөрийн санасан нь үнэхээр согогтой бол мэтгэн мэлзээд байдаггүй, тэр дорхноо нөхрийн зөвийг хүлээж авдаг байсныг үл дурдан өнгөрч болохгүй мэт. «Өглөө» гэдэг кино дээр Сүхбаатар, Бодоо, Данзан нар Богд хаанд бараалхаж буй нэгэн хэсэг байдгийг үзсэн хүн санаж байгаа байх тэгэхэд богд хаан эртний сургаалыг иш татан, төр улсыг тогтоож төвхнүүлэх хэчнээн бэрхтэйг дурддаг билээ. Үүнд Бодоо зэвүүцэн хэдэрлэж, Данзан хэлэх үгээ олж ядан гөлөлзөж байдаг юм. Тэгэхээр Сүхбаатар зохих хариу өгөх ёстой нь уул зохиолыг бичиж байгаа бид хоёрт тодорхой байлаа.

	Таны саяын хэлдэг үг бусдаас булаан эзэлсэн нутгийг хэлж байгаа болохоос эзэн хүн улс орноо эзэгнэн захирахыг хэлсэн үг биш байна— гэсэн санаатай үг хэлье гэж би бодоод түүнийг бичлээ. Ванган миний тэр бичсэн үгийг баллаад ондоо үг бичив. Би зөвшөөрсөнгүй. Ванган хэдэн ондоо янзын үг бичив. Гэтэл тэр бүхэн нь миний санаанд буудаггүй. Тэгэхээр нь Ванган миний бичсэн үгийг найруулгын төдий янзлаад балласнаа сэргээж бичсэн билээ.

	Ингэж бусдын санал онолыг соргог сонсож, нямбай ханддаг нь надад бас л их сонин санагддаг байсан юм. Их ч сургамж болсон юм.

	Ямар нэгэн зохиол бичихээр бодож явахдаа үргэлж бодсон санаснаа хүнд ярьж явдаг билээ. Хүн голно шилнэ гэж байхгүй, хэнд ч хамаагүй ярина. Сонссон хүн тэгэхээр заавал нэг юм хэлнэ. Тэр бүхнийг тусгай авч, зохиолынхоо төлөвлөгөөг хянан засварлаж, хасахыг нь хасаж, нэмэхийг нь нэмсээр байгаад амаар ярьдаг бэлэн зохиолтой болчихно. Түүнийг бас дотнын хэдэн нөхөдтэйгөө ярьж эцсийн саналыг нь сонсож аваад өөрөө машиндаад суучихна даа. Нэг жүжгийг 7 хоногоос илүү машиндахыг нь би мэдэхгүй юм. Урьдчилж хамаг юмыг нь бодчихсон тэр байтугай харилцан ярих яриаг нь хүртэл бодчихсон хүнд тэр бүхнийг цааснаа буулгахад дунджаар гэдэг албаны үг хэрэглэвэл өдрийн нэг үзэгдэл л байдаг юм байна билээ.

	Мэдээжийн хэрэг бичиж байх үедээ гацах нь байдаг л байсан юм. Тийм үедээ над руу хааяа утасдаад:

	— Чи нэг ирэлгүй болохгүй нь гэдэг сэн. Очиход үстэй дээл нөмгөн өмсчихөөд, папирос тамхины соруулыг нь лавхан зуучхаад өрөөн дотуур, өсгийгөө хүндхэн тавилж алгуурхан холхиж байдаг сан.

	Тэгээд гацсанаа ярьж, хүний санал зөвлөгөө сонсоод дахин машиныхаа ард сууна. Машиндаж гаргасан зүйл нь өгсөн саналаар хийсэн ч зүйл байдаг, тэс ондоо ч байж болзошгүй л байдаг. Хүний санал онолоос тусгал авч шал ондоо зүйл бодон олдог нь надад бас их л гайхалтай сонин чадвар шиг санагддаг байсан юм.

	Энэ эмхэтгэлд орсон жүжгүүдийг дахин уншихад зохиосон хүний нь дурдсан чанар байдал нүдэнд харагдаж, санаанд ургасан учир тэр бүхнийг оршлын оронд бичин толилуулав.

	Ч. ЧИМИД

	1969 он



	
АЧ ХҮҮГИЙН ЗҮҮД

	 

	(Гурван бүлэг, долоон үзэгдэлт инээдмийн жүжиг)

	Долоогоос дээш ангийн сурагчид ба насанд хүрэгчдэд зориулав.

	 

	ГАРАХ ХҮМҮҮС:

	 

	ТУНСАГ — 1921 онд амь алдсан партизан нас 22 орчим

	ГОТОВ — Тунсагийн дотнын нөхөр партизан нас 68 орчим

	ЖИГМИД — Мал эмнэлгийн ухааны дэд эрдэмтэн нас 47

	НЯМХҮҮ — Цэргийн эмч, хошууч нас 40

	САЙНХҮҮ — Жигмидийн хүү нас 15

	Жүжгийн үйл явдал одоо үед нэгэн хот газар болно.


ОРШИЛ

	1921 он партизан цэргийн хувьсгалт тэмцэл тулалдааныг санагдуулсан оршил хөгжмийн суурин дээр жүжиг хөтлөгчийн эрдүү хоолой радиогоор буюу хөшигний өмнө ярих нь:

	Энд суугаа та биднийг

	Эрүүл саруул өсөн торниж

	Эрдэм ухааны дээжийг хүртэж

	Эх оронд нь эзэд болгож

	Эрх чөлөөтэй амьдарцгааг

	Энх түвшин жаргацгааг гэж

	Хүндэт ах нарын минь эцгүүд

	Хүүхэд бидний минь өвгүүд

	Партизан цэрэгт элсэж

	Хатан зоригийн хүчээр

	Хараат бууны мэргээр

	Хурдан морины эрчээр

	Хурц сэлмийн даацаар

	Харийн түрэмгий дайсантай

	Тэмцэн тулалдаж явахад

	Төр улсдаа гавьяатай

	Төрсөн бидэндээ ачтай

	Түмэн баатруудын нэг

	Тунсаг партизан гэгч

	Онцгой дайчин үүргийг

	Олон ч удаа биелүүлж

	Эрэлхэг жанжин Сүхийн

	Итгэлийг нь хадгалж явсан юм

	Гэтэл...

	Эр моринд бүдрэх ч бий

	Эрэмгий хүнд өвдөх бий

	Гараат морь нь сульдсан юм гэнэ.

	Гарамгай эзэн нь шархтсан гэнэ.

	 

	Хөгжмийн эгшиг морин төвөргөөн, ура хашхиралт, пулемёт бууны дуугаар солигдон нэг хэсэг нижигнэсний дараа чимээ холдож, хөшиг нээгдэхэд тулалдаан болоод өнгөрсөн бололтой талбай дээр шархтсан партизан цэрэг Тунсаг үлджээ. Нүүр гар нь цус болсон шороо тоосонд даруулсан Тунсаг чээжээ өргөж атак хийн өнгөрсөн нөхдийнхөө араас харахаар сэлмээ тулан босож:

	ТУНСАГ — Больж! Хохь нь! Муусайн зэвхий чононууд ингээд сүүлээ хавчаад, хүүрээ чирээд тонилцгоог. (Сөхрөн унав) Ээ заяа нь дут, эр хүн зорьсондоо, эр морь харайсандаа гэдэг биш бил үү? Түмэн аавын хүүхэд түймрийн гал шиг гялалзаж явахад, үйлс нь харласан би ингээд шархтсан зээр шиг үлдэх гэж? (Дахин алсыг хараад), Сэргэлэн журамт нөхөд минь сэлэм нь гялалзаад холдлоо. Зэрэгцэж явсан би чинь зэрлэг сумнаас боллоо. Дайчин эрэлхэг нөхөд минь дайсныг элдээд талийлаа. Тэмүүлж явсан намайг тэнэмэл сум дайрна гэнэ ээ... Ямар балай юм болж байна, энэ худлаа! Би заавал босох ёстой! (Салгалан, өндийх зуураа) Давс хийвэл уустал, дайн хийвэл дуустал... (үнэхээр хүч хүрсэнгүй дахин ойчив) Гэтэл Тунсагийн ар талд буу дуугараад өрөөсөн гар нь дөнгөж сая буудуулан шархтсан бололтой сандруу хүн гарч ирэхийг Тунсаг эргэж хартал ард нь Готов гэгч Тунсагийн нэг хошууны цэрэг гарч, эргэж буугаа шагайн дахин нэг буудаад:

	ГОТОВ — Муу бяцархай хунхууз ингээд наанаа ясаа цайлга. Үхэж хэвтэж чи бас намайг алах санаатай! Би чамайг алж чадахаар заяагдсан болохоос, чи намайг алж чадахаар ч арай заяагдаагүй байхаа. (Эргэж Тунсагийг хараад) — Хэн бэ? Тунсаг минь... Ээ, хөөрхий бас энэ маань... Тунсаг минь чи яаж байна?

	ТУНСАГ — Готов минь чиний наад гарын чинь цус...

	ГОТОВ — Энэ гайгүй. Нэг муу шархтсан хунхууз гарын булчингаар хавж байхгүй юу. За бос, алив хөдөлье, эндээс зайлъя.

	ТУНСАГ — Чи бид хоёр нэг хошуунаас ирээд, өнөө хүртэл хийморь нь гялалзаж, шагайснаа унагааж, далайснаа сөгдүүлж явсан биш бил үү? Ээ заяа нь дут, ингэж өмхий гамингийн хүүрэн дунд сэг болчхоод уулзаж байх гэж дээ.

	ГОТОВ — Тэгэхгүй шүү, нэр байна, хор байна, болоогүй. Сайн морь эзнээ гурав авардаг, сайн эр үхтэлээ гурав сэхдэг. Чи босно ч, хоёулаа явна ч...

	ТУНСАГ — Готов минь чи намайг гурав биш дөрөв сэхэхийг мэднэ, ингэж тав дахь дээрээ л ойчих зурагтай байсан юм байж. За чи хошуу нутгийнханд минь, эхнэр хүүхдэд минь дуулгаарай. Чадвал тэр муу хоёрыг минь харж хандаж... (Бие нь сулрав)

	ГОТОВ — Ээ төрийн минь сүлд... Тунсааг, Тунсаг минь...чи ийм амархан уу?... Чи бид анх хошуунаасаа юу юу гэж гялалзаж гарлаа. Тэгээд одоо би үйлтэй толгой нутаг хошуу, эхнэр хүүхдэд чинь гуниг чирч, зүрхээ зүсүүлж очих болж байна уу? (Тунсагийг янзлан тавьж босоод) Зоригт сайн нөхөр минь, би чиний захисан үр хүүхэд ар гэрийг чинь чадах чинээгээрээ харж хандаж явъя. Харийн шунахай дайснаас хайртай чинийхээ өсийг авъя гэж дайчин нөхрийн ёсоор чинийхээ өмнө тангараглая.

	Хөшиг


НЭГДҮГЭЭР БҮЛЭГ

	НЭГДҮГЭЭР ҮЗЭГДЭЛ

	Тунсаг партизан хүү Жигмидийн гэр. Аймаг хотын төвийн тохилог орон сууц. Жигмидийн ажлын өрөө. Номын сан бичгийн ширээ, диван, зөөлөн сандал, хивс, радио хүлээн авагч, харилцуур зэрэг байх ба диван нь шөнөдөө Жигмидийн хүү Сайнхүүгийн ор болж хэрэглэгдэнэ. Хөшиг нээгдэхэд Сайнхүү радио хүлээн авагчийг ажиллуулан сонсож гэдрэгээ ухран диван дээр хэвтэнэ.

	РАДИО — Иймд хүндэт эцэг эх нар, үр хүүхдээ сайн хүн болгож хүмүүжүүлэхийн тулд хүүхдийн сурлага хөдөлмөр, сахилга бат, эрүүл мэндийн бүх асуудлыг өөр өөрийн хариуцсан ажил хөдөлмөрөөс илүү чухалд үзэж анхаарал тавих хэрэгтэй.

	САЙНХҮҮ — Тэр маш зүйтэй.

	РАДИО — Хүүхэд гэдэг бол манай үеийнхний байгуулан босгож байгаа ирээдүйн гэгээн коммунизмын эзэд нь юм.

	САЙНХҮҮ — Тийм юм чинь дээ.

	РАДИО — Гэтэл манай зарим аав ээж нар үр хүүхдээ эрдэмтэй, сурлага сайтай болгох гэж байгаа нь энэ гэж учир зүггүй үглэн албадан шаардаж ном дэвтрийг нь бариулан суулгаж цаг нөхцөөлгөн бага хүүхдийн тархийг эцээн ядрааж, харин ч хичээл номд нь дур сонирхолгүй болгоход хүргэдэг, сурлагадаа шантрамгай дадал суулгадаг гэм байдаг байна.

	САЙНХҮҮ — За манай ээж намайг яг л тийм болгочих гээд байгаа юм.

	РАДИО — Хүүхдийг тусгай цагийн хуваарьтай хичээллүүлж, амруулж...

	САЙНХҮҮ — Зүйтэй сайн амруулж...

	РАДИО — Тоглуулж....

	САЙНХҮҮ — Гадуур явуулж...

	РАДИО — Гэр орны ажилд туслуулж байх хэрэгтэй.

	САЙНХҮҮ — Манайд надаар туслалцуулаад байх юу байх вэ дээ? Аав ээж хоёр маань хоёулаа залуу чадалтай улс юм чинь.

	РАДИО — Зарим улс хүүхдийг хүмүүжүүлж байгаа нь энэ гэж зодож жанчиж, элдвээр айлган сүрдүүлдэг бол буруу. Гэхдээ зүгээр өнгөрөөн өөхшүүлж болохгүй, хүүхэд ямар эндэгдэл...

	САЙНХҮҮ — (Радиог унтрааж) Энэ яриаг ёстой нэг орчин үеийн ухаантан хийж байна даа. Зарим нь ч манай аавын ярьдагтай таарч байна, гэхдээ л мундаг илүү санагдлаа. Харин манай ээжтэй бол тэр хүүхдээ зоддог шахдаг, үглэдэг гэдэг нь л таарах гээд байх юм. Ийм сайхан яриа радиогоор явуулж байхад гэртээ байж сонсдоггүй мөн ч тусгүй ээж шүү. (Номынхоо савыг авч) Энэ гэрийн даалгавар гэдгийг хамгийн түрүүн ямар амьтан бодож үүсгэсэн бол?.. Нэлээн дээр үеийн шинэ санаачилга байх даа?... (Дэвтэр гаргаж нэг хэсэг харж сууснаа босож харилцуур шүүрэн авч залгаад) байна хэн бэ? Салбаан уу? Салбаан. Би байна. Сайнхүү Батаа найзаа тоогоо бодож гүйцэв үү? Үгүй? За Салбаан чи түргэл л дээ. Тэгээд нааш нь залгуул. Мэдэв үү? (Утсаа тавиад галын өрөөнөөс том тавиур дээр: аягатай цай, савтай чихэр, талх, хиам, тос зэргийг өрөн авч ирээд ууж идэж эхлэв. Гэтэл гадаа хаалга цохив)

	САЙНХҮҮ — За (Дахиад цохино.) Орооч. Наадах чинь түгжээгүй. Мангуу амьтан бэ?

	ХООЛОЙ — Орж болох уу?

	САЙНХҮҮ — Орж л байхгүй юу. Юун ёсорхуу эд вэ. (Готов партизан нэлээд хөгширчээ. Орж ирээд тасалгааны голд зогсож идэж уусаар суугаа Сайнхүүг ажиглана).

	ГОТОВ — Сайн байна уу, хүү минь?

	САЙНХҮҮ— (Юмаа идсээр толгой дохин) Сайн.

	ГОТОВ — Энэ Жигмидийнх мөн үү?

	САЙНХҮҮ — (Ам завгүй, толгой дохиж) Нннг.

	ГОТОВ — Өөрснөө хаачсан юм бол?

	САЙНХҮҮ — (Толгой сэгсрээд) Өглөө (гэж хэлээд чөлөөтэй гараараа гараад явсан гэж зангана.)

	ГОТОВ — Чи чинь Жигмидийн бага хүү юу?

	САЙНХҮҮ — (Толгой дохин) Мммг

	ГОТОВ — Чи өвөөгөө таньж байна уу?

	САЙНХҮҮ — Өвөө? (гээд харж харж толгой сэгсрээд үргэлжлүүлэн идэв)

	ГОТОВ — Чиний нэр Сайнхүү бил үү?

	САЙНХҮҮ — Тийм.

	ГОТОВ - (Хэсэг зуур бодлого болон зогсож байснаа) За хүү минь цаадуулыгаа ирэхээр хөдөөгийн өвгөн ирээд явлаа гэж хэлээрэй

	САЙНХҮҮ — Хөдөөгийн хэн гэдэг өвгөн гэхэв?

	ГОТОВ — За тэгээд л хэлчихвэл цаадуул чинь мэдэхгүй дээ. (гээд янзгүйвтэр эргээд явна. Утас дуугарав)

	САЙНХҮҮ— (харилцуурыг авч) Салбаан уу? Юу? Өө Аав уу? Аав аа, ээж ирээгүй, би л ганцаараа ирээд ирсэн дороо гэрийнхээ даалгаврыг хийчхээд бас цай чанахаар тавьчхаад байна. Аа тийм нэг өвгөн ороод гарлаа. Юу?.. Би яаж таних вэ? Харилцуурыг тавьтал хаалга цохино) — За ор ор.

	НЯМХҮҮ — Ашгүй чи ирчхээд, гэртээ байгаа юм уу?

	САЙНХҮҮ — Аль эрт ирсэн. Даалгавраа хийчхээд, цай тавьчхаад, жаахан юм идэж уучхаад түр гадагшаа гарах юм билүү гэж...

	НЯМХҮҮ — За за, аав нь ирэх шахаж байгаа...

	САЙНХҮҮ — Хоолоо л биз дээ...

	НЯМХҮҮ — Хоолоо, за хоёулаа түргэлье.

	САЙНХҮҮ — Аав сая надтай ярьсан. Намайг тэр өвгөнийг хүлээж авч зочлов уу? Тайчиж амраав уу гэх юм.

	НЯМХҮҮ — Ямар өвгөн бэ?

	САЙНХҮҮ — Аа, хэн мэдэх вэ, нэг өвгөн шагайж та хоёрыг асуугаад л гарсан (Нямхүү галын өрөөнд орж сав суулга хангинуулж чанга дуугаран үглэнэ.) Юу болов оо, ээжээ?

	НЯМХҮҮ— Гар түлээд хаячихлаа, чиний цай чинь энэ үү? (гээд цорго нь салаад уначихсан данх барьж үзүүлнэ) Хайран данх цорго нь байдаггүй шүү. Яаж эс түймэр тавьчихав аа?

	САЙНХҮҮ — Бүү мэд, дотроо юмтай л юм шиг байсан.

	НЯМХҮҮ — Муу хүнийг зар зарсан хойноо өр гэж энэ дээ. (явна)

	САЙНХҮҮ — (Амандаа) байх л үгүй юу. (Утас дуугарав) Салбаан уу? Хүлээж байгаарай (номынхоо саваас дэвтрээ гаргаж (За нэгдүгээр бодлогоо? 52, 92. За хоёрдугаар нь?... Салбаан чи юу гэж квадрат язгуур, квадрат язгуур гэж донгосоод байгаа юм бэ?

	Хоёрдугаарынхаа л хариуг... (Нямхүү орж ирнэ) За за больё. Хэрэггүй. Дараа болъё. Тийм. (Утсаа таслав)

	НЯМХҮҮ — Чи хэнтэй яриа вэ?

	САЙНХҮҮ — Салбаан Батаа л надаас юм гуйж байна.

	НЯМХҮҮ— Хүний хүүхдийн салбаан навсааныг дуудахаар, өөрийгөө сайн ажиглавал зүгээр юм даа... Сайнхүү, тэр өвгөн чинь нөгөө Готов гуай биш үү?

	САЙНХҮҮ — Ямар Готов?

	НЯМХҮҮ — Чи санаж байна уу. Тэр жил бид тэднийд очиж амраагүй юу.

	САЙНХҮҮ — Нээрээ ч одоо бодоход тэр өвөө мөн болж таарлаа шүү. Даанч...

	НЯМХҮҮ — Юу гэж байна?

	САЙНХҮҮ — Юу ч гээгүй, зүгээр намайг их хараад байсан юм.

	НЯМХҮҮ — Иш хүү минь чи даан ч яав даа. Эцгийнхээ оронд эцэг болсон хүнийг тэр газраас зорьж ганц ирэхэд нь...

	САЙНХҮҮ — Би яагаа вэ? Хөөгөөд явуулчихаа юу? Та нарыг асуугаад л гарсан даг.

	НЯМХҮҮ — Өдий болсон хүүхэд гэхэд чи ер нь... (утас дуугарав)

	САЙНХҮҮ — Намайг байхгүй гээрэй.

	НЯМХҮҮ — Байна. Тийм ээ.

	САЙНХҮҮ — Байхгүй гэчхэж болсонгүй юу?

	НЯМХҮҮ — Чимээгүй байгаач. Тийм ээ би ээж нь байна. Эцэг нь ажлаасаа арай л ирээгүй байна. Мөн... та ангийн нь багш уу? за... Ухайс тэгсэн үү?.... Тийм ээ бид хоёр зэрэг ажилтай зав муутай байдаг болохоор үнэндээ анзаарахгүй л байлаа.

	САЙНХҮҮ — За хөөрхий далан булчирхайг минь тоочоод эхэлсэн.

	НЯМХҮҮ— Би ч нэг таамаглаад байсан юм аа. Тэгье тэгье. За эцэгт нь хэлье, за мэдлээ. Баяртай. (Галын өрөөнд оров.)

	САЙНХҮҮ — (Бодол болон сууж) За өнөө оройноос эхлээд нөгөө «Чамд юу зутаав?» гэдэг гурвалжин ширээний яриа эхэлжээ. Хэд хоног үргэлжилдэг бол?

	НЯМХҮҮ — Чи ямар гавьяа хийсэндээ уурлаж суугаа вэ бос! Жаахан аятайхан хоол хийгээд орхи. Аав чинь өлсөж ирнэ.

	САЙНХҮҮ — Ямар хоол хийх вэ?

	НЯМХҮҮ — Хийж чаддагаа л хийхгүй юу. Ажил ажил мэдэхгүй, сурлага сурлага байхгүй.. (Сайнхүү дуртай дургүй босож явна) Чамайг дээ гайгүй, аав чинь ирэг ээ.

	ЖИГМИД— (Орж ирээд) За чи надаар яах гээв? Би ирчхээд л зогсож байна.

	НЯМХҮҮ — Чи энэ хүүгээ хар. Өнөөдөр...

	ЖИГМИД — За боль боль, хүний дэргэд юу хийх вэ. Дараа бол. Готов өвөө ирлээ.

	НЯМХҮҮ — Готов гуайг чи хаанаасаа олоод ирэв ээ?

	ЖИГМИД — Хүүгийнхээр нь дайраад аваад ирлээ.

	НЯМХҮҮ — Өдөр ирэхээр нь цаадах чинь танихгүй, шагайлгаад...

	ЖИГМИД — Боль боль би мэдсэн. За Готов гуай наашаа суу.

	НЯМХҮҮ — Сайн явж ирэв үү? Таны бие сайн. Танайхан сайн?

	ГОТОВ — Цөм сайн. Тэр газраас та нартай уулзах гээд зүтгэчихсэн чинь. Ирэх нь ч онгоцоор нисээд амархан л ирлээ. Ирсэн хойноо л олох гэж мунгиналаа шүү.

	НЯМХҮҮ— Харин тийм ээ, арай гэж олоод ирэхээр нь манай энэ нэг мангуу хүүхэд...(Галын өрөөнөөс Сайнхүү аяга данх барьж ирээд, ) Гүй энэ чинь хоосон данх уу даа?

	ГОТОВ — Хүү минь наадахын чинь цорго нь ойчсон юм бишүү?

	НЯМХҮҮ — Сайнхүү. Тэр хувинтай цай, халбагатай нааш нь дөхүүлээч.

	ЖИГМИД — Энэ муу данхны маань цорго яачихаа вэ?

	НЯМХҮҮ — Цорго байтугай ёроол нь байхгүй болсон гээч. (Сайнхүү хувинтай цай халбагатай авч ирэв).

	ЖИГМИД — Миний хүү нааш ир, одоо өвөөгөө таньж байна уу? Мэндлэхгүй юу. (Сайнхүү аман дотроо дуугарч гар барина.)

	ГОТОВ— Сэргэлэн гайхал чинь намайг харахтайгаа зэрэг таньж байна билээ шүү.

	ЖИГМИД — Тэгээд миний хүү өвөөгөө тайчиж суулгаад, амрааж дайлж, байхгүй яагаа вэ?

	ГОТОВ — Хөөрхий зав муутай байсан л даа.

	ЖИГМИД — Хичээл даалгавраа хийх суусан үү?

	ГОТОВ — Сайнхүү маань сурлагаар ямар билээ дээ?

	ЖИГМИД — Дөрөв таваас буурдаггүй л юмсан.

	ГОТОВ — Сайн байна.

	НЯМХҮҮ — Энэ чинь дуугарч чадахаа больчихож, миний хүү зүгээр нөгөө сурагчийнхаа хүснэгтийг л өвөө аав хоёртоо авч ирээд үзүүлчих.

	ЖИГМИД — Яах юм бэ. Дүнтэй дэвтэр үнэмлэхээ хүн бүхэнд барьж гүйдэг хүн даруу биш.

	ГОТОВ — Тийм дээ, сайнаас л хойш бол оо.

	НЯМХҮҮ — Анги даасан багш нь утсаар над бас л магтаж байна билээ.

	ЖИГМИД — Тийм үү, (гээд Сайнхүү рүү харвал, хүү нь тэсэж чадсангүй галын өрөө рүү ухасхийв.) Хүүе чи хаачих нь вэ?

	НЯМХҮҮ — Тогоотой хоол дэвэрсэн юм байлгүй. Би ч гэсэн очилгүй болохгүй нь (Босож явна)

	ЖИГМИД — За тэгээд, Готов ах хөдөө юу хийж байна даа.

	ГОТОВ — Урдынхаа бодоход чадал муудсан. 68 хүрлээ. Нэгдлийн ажилд хуруу нэмэхээсээ хошуу л нэмэх нь их болсон. Хүүхэд багачуудын л ад болж гүйцэж байх шиг байна. Гэр зуур бол ач нартайгаа л дайтаж суудаг болж.

	ЖИГМИД — Тэгэлгүй яах вэ дээ.

	ГОТОВ — Ач нар маань миний толгой дээр гарах санаатай, би гаргахгүй санаатай.

	ЖИГМИД — Хөгшидтэй улс сайхан юм аа.

	ГОТОВ — Хөгшид гэхээс (гээд босож жижиг чемодан нээж зураг гаргаж) Нөгөө зургийг чинь аваад ирсэн шүү. Би дундуур нь хайчлаад эцгийн чинь зургийг аваад ирэх юм уу гэж нэг бодсоноо хайрлаад үргэлжээр нь аваад ирлээ.

	ЖИГМИД— Яаж хайчилж болох вэ. Би буулгуулаад энэ зургийг чинь танд буцааж өгнө. (Зургийг дамжуулан үзэцгээв.)

	САЙНХҮҮ — (Гүйж ирж зургийг үзээд) Энэ ямар улс вэ?

	ЖИГМИД — Энэ нь Готов өвөө нь. (Сайнхүү зураг Готов хоёрыг ээлжлэн харж инээмсэглэнэ)

	САЙНХҮҮ — Залуухан байжээ. Ааваа, энэ нь хэн юм бэ?

	ЖИГМИД — Өвөг эцэг чинь байхгүй юу.

	ГОТОВ— Тунсаг партизан. Салаан дарга явсан үе нь.

	САЙНХҮҮ— Ямар марзан хоёр вэ? Хэт хутгатай, бас бүсэндээ буутай. Энэ хувцас малгай толгойг нь.

	ГОТОВ — Сүртэй улс яваа биз? Хорин хоёр гуравтай л явсан үе. Тунсаг надаас хоёр ах байсан юм даг.

	САЙНХҮҮ — Ааваа, энэ зургийг томоор өнгөтэй зуруулаад гэртээ хадчихвал сайхан юм биш үү?

	ГОТОВ — Зөв хүү минь. Энэ хүнээр, төрсөн та нар битгий хэл, хэн ч бахархаж явахад болох хүн. Зүрх зориг гэж яана? Мөн ч шударга хатуу хүн байсан юм даа.

	ЖИГМИД — Ээж л ааштай ширүүн хүн байсан гэж ярьдаг сан.

	ГОТОВ — Ааш ч гэж дээ, хатуу хүн болохоор нь тэр, зөв шударга сайн юман дээр ааштай биш ээ. Харин зөрүү буруу юмыг ч үзэхгүй шүү.

	ЖИГМИД — Өртөө зангийн тархийг хага ташуурдаад шоронд сууж явсан юм гэнэ билээ.

	ГОТОВ — Тэгээд нутагтаа ташуур Тунсаг гэж хочтой болсон хүн байхгүй юу. Цаадах нь мэхэлж өртөө улируулчхаад, сүүлд нь өртөг унжихаар нь уурлаж, өртгөө ч авсан юмгүй тархийг нь хага цохичхоод явсан юм гэнэ билээ.

	ЖИГМИД — Ширүүн харцтай эр байна.

	ГОТОВ — Ширүүн ширүүн. Би хоёр аяга тараг уучхаад манаанд гарч үүргэлж хэвтэж баригдаад арай л тархиа хага буудуулчхаагүй юм, аргагүй нэг хошууных тулдаа л гэж өнгөрүүлсэн юм.

	ЖИГМИД — Ах дүү нар нь л их айдаг байсан юм гэнэ билээ.

	ГОТОВ— Дараа нь би бас цэргийн хоолны ээлжид гарсан өдрөө харуулд гарсан хоёр цэргийн хоол дутааж буруудаад дөрөв хоногийн хоолоор шийтгүүлж өлбөрч үхэх шахаж билээ.

	САЙНХҮҮ — Ёо ёо ёо. Балладаг эр байжээ.

	ГОТОВ — Уг ясандаа бол их зөөлөн энэрэнгүй хүн юм шүү. Өөрийнхөө түргэн зоримогтоо л гэнэдчихсэн юм хөөрхий.

	ЖИГМИД — Нямхүү өвгөөн, нөгөө хоол чинь юу болж байна?

	САЙНХҮҮ— Хоол одоо бэлэн болсон байх ёстой.

	НЯМХҮҮ — (Галын өрөөнөөс шагайж) Яагаа ч үгүй. Дахиад хоол хийж байгаа шүү дээ.

	ЖИГМИД— Бараг бэлэн болж байсан хоол яачихаа вэ?

	НЯМХҮҮ— Таны гайхуулдаг хүүгийн чинь хийсэн хоол уу? Энэ байна (гээд халбагатай хоол авч ирээд аяга аяганд дусааж) Ийм хоол гэж байх уу даа?

	ЖИГМИД— (амсаад) Энэ ч нөхцөл алгаа.

	ГОТОВ — (амсаад) За хүүхэд минь өдий болсон хүүхэд ийм хоол хийсэн байвал ч, танай эцэг Тунсаг та нарыг чухам яах байсан бол гэж та нар надаас асуу л даа.

	Хөшиг

	 

	 

	ХОЁРДУГААР ҮЗЭГДЭЛ

	Мөн өрөө. Нэгдүгээр үзэгдлээс хойш сар шахуу болжээ.

	Жигмид байшингийн хананд алтан жаазтай өнгөтэй Тунсагийн том хөргийг дөнгөж дүүжилсэн бололтой шалан дээр зогсоно. Сайнхүү доор нь шатыг түшнэ. Жигмид шатнаас бууж тэр хоёр хамжин шатаа зайлуулан диван дээр сууж зургийг харж шохоорхоно.

	САЙНХҮҮ — Ааваа удаан хараад байхаар амьд юм шиг болох юм. (Зураг нь: хөх цэнхэр дээлэн дээр улаан шар бүс өргөн ороож буу сэлмэний оосор хоёр мөрөн дүүгээр нь зөржээ. Булган тоорцог хазгай тавьж, мөрөн дээрээ улаан даавуу нугалж хадаад, бүсэндээ маузер буу хавчуулжээ. Ташаа тулан ханхар суугаа хорь гаруй насны энэ залуугийн нүдний харц бүх байдлыг ажиглавал их зориг баатарлаг залуу, эсвэл их сагсуу онгироо амьтан гэж санагдахаар харагдана.

	ЖИГМИД — Харин тийм гээч. Нямхүү! Чи нааш ирээч!

	НЯМХҮҮ— (Далдаас) Та хоёр чинь юугаа хийгээд... (зургийг харж) Пөөх. Энэ чинь яасан сүртэй догь юм болоо вэ? Готов гуайн үгээр хэн ч биширч бахархмаар зураг болжээ. Готов гуайд үзүүлэх сэн.

	САЙНХҮҮ — Яах юм бэ. Одоо ирээд, бас л бид гурвыг ташраар нь баахан загнах шалтаг болно.

	НЯМХҮҮ — (Галын өрөөнөөс шагайж) Яагаа ч үгүй. Дахиад хоол хийж байгаа шүү дээ.

	ЖИГМИД— Бараг бэлэн болж байсан хоол яачихаа вэ?

	НЯМХҮҮ— Таны гайхуулдаг хүүгийн чинь хийсэн хоол уу? Энэ байна (гээд халбагатай хоол авч ирээд аяга аяганд дусааж) Ийм хоол гэж байх уу даа?

	ЖИГМИД — (амсаад) Энэ ч нөхцөл алга аа.

	ГОТОВ — (амсаад) За хүүхэд минь өдий болсон хүүхэд ийм хоол хийсэн байвал ч, танай эцэг Тунсаг та нарыг чухам яах байсан бол гэж та нар надаас асуу л даа.

	Хөшиг

	 

	ХОЁРДУГААР ҮЗЭГДЭЛ

	Мөн өрөө. Нэгдүгээр үзэгдлээс хойш сар шахуу болжээ.

	Жигмид байшингийн хананд алтан жаазтай өнгөтэй Тунсагийн том хөргийг дөнгөж дүүжилсэн бололтой шалан дээр зогсоно. Сайнхүү доор нь шатыг түшнэ. Жигмид шатнаас бууж тэр хоёр хамжин шатаа зайлуулан диван дээр сууж зургийг харж шохоорхоно.

	САЙНХҮҮ — Ааваа удаан хараад байхаар амьд юм шиг болох юм. (Зураг нь: хөх цэнхэр дээлэн дээр улаан шар бүс өргөн ороож буу сэлмэний оосор хоёр мөрөн дүүгээр нь зөржээ. Булган тоорцог хазгай тавьж, мөрөн дээрээ улаан даавуу нугалж хадаад, бүсэндээ маузер буу хавчуулжээ. Ташаа тулан ханхар суугаа хорь гаруй насны энэ залуугийн нүдний харц, бүх байдлыг ажиглавал их зориг баатарлаг залуу, эсвэл их сагсуу онгироо амьтан гэж санагдахаар харагдана.

	ЖИГМИД — Харин тийм гээч. Нямхүү! Чи нааш ирээч!

	НЯМХҮҮ — (Далдаас) Та хоёр чинь юугаа хийгээд... (зургийг харж) Пөөх. Энэ чинь яасан сүртэй догь юм болоо вэ? Готов гуайн үгээр хэн ч биширч бахархмаар зураг болжээ. Готов гуайд үзүүлэх сэн.

	САЙНХҮҮ — Яах юм бэ. Одоо ирээд, бас л бид гурвыг ташраар нь баахан загнах шалтаг болно.

	ЖИГМИД — Ээ харла аа, аав нь чиний саяныхыг чинь бодсонгүй байна шүү. (гээд инээв)

	САЙНХҮҮ — Юу?

	НЯМХҮҮ — Өө ашгүй чи урьчихсан уу? Тэгвэл би цай цүү бодъё.

	САЙНХҮҮ— (Босон харайж) Зүгээр зүгээр би хөдөлье. (Тэр хоёр бие бие өөдөө харж инээмсэглэцгээв.)

	НЯМХҮҮ— Юун ашгүй, Готов гуай ирэв ээ. Чи юм хэлдэггүй, намайг үг хэлүүлдэггүй бүр хэцүүдээд байсан юм.

	ЖИГМИД — Тун хэлэмгий, занг нь мэдэхгүй хүнд бол явдалтай хөгшин шүү.

	НЯМХҮҮ — Чи бид хоёр ч гэсэн хавийн жил тиймэрхүү илэн далангүй юм дуулаагүй шүү дээ. (Хаалга дуугарч Готов орж ирэв.)

	ГОТОВ — За хаа байна, тэр сүртэй зураг чинь? (Зургийг харж, ) Болж, хүүхэд минь. Болж. Ийм зураг хадчихсан хананд чинь ямар ч үнэтэй сайхан хивс гологдож бүдэгдэнэ. Тун зөв юм хийж.

	ЖИГМИД — Готов гуай бид хоёрыг бас л гашуун үгээрээ утсаар гээч.

	ГОТОВ — Жигмид минь үг нялуунаасаа гашуун нь дээр байдаг юм. (Зураг өөд зааж) Та нар энэ хүнийхийг дуулсан бол өдийд тэсэрч үхсэн байх ёстой. (Пар пар инээгээд) Ийм зураг үнэтэй бүтэх үү?

	ЖИГМИД — Нэлээн үнэтэй гарна шүү.

	ГОТОВ — Хуучин цагийн бурхан бүтээлгэхээр жишээд үзэхэд тийм ч байж таарна. Ах нь угийн төрийн хар хүү-Морь; буу, ганс гурваас өөр юмтай ноцолдож сонирхож яваагүй! Энэ уран сайхан, найр хуур, зураг хуар гэдгээс чинь зайдуухан төрсөн хүн юмсан, одоо хөгширсөн хойно л чихэр долоосон хүүхэд шиг, биш болоод байх болж.

	ЖИГМИД — Тэгэлгүй яах вэ, хүн бүхэн соёлжиж боловсорч байгаа цагт.

	ГОТОВ — Чухам зөнөж байгаа, соёлжиж байгаагийн аль нь юм бэ, Нэгдэл дээр болж байгаа баяр наадам, ший концерт, кино үзээд багачуудын дунд болж өгвөл сууж байх санаатай шүү. Үгүй, энэ зургийн өнгө будаг, намба төрх, гуу жааз нь хүртэл мөн зохижээ.

	ЖИГМИД — За та, одоо бүр хэтрүүллээ.

	ГОТОВ — Тийм биш. Нүд рүү нь удаан хараад байхаар сэтгэлд нэг л хачин. Намайг таниад л юм асуух гээд байгаа ч юм шиг. Урдаас нь яримаар ч юм шиг. Одоогийн бурхан шүтээнгүй цагт айлын хоймрын авдар дээр нэг ийм юм байж байхад яах вэ. Нэг олигтойхон эмээлийн үнэ ороо л биз. Би ч нөгөөдүүлдээ нэг ийм зураг үлдээнэ ээ. Миний тэр зургийг хараад, тэдэнд маань үглээ өвгөний үг, санаа бодол байн байн санагдаж байг. (Сайнхүү тавагтай савтай идээ цай авч ирж тавина)

	НЯМХҮҮ— (Готовыг дайлах цайлах завсраа) За Готов өвөө хот орж ирсэн биш бид нэг ийм зурагтай боллоо доо. Та тэгээд хэзээ гарчих гэж байна?

	ГОТОВ — Би маргааш өглөө буцлаа, Та нар минь сайн сууцгааж байгаарай. Сайнхүү чи энэ зургийг харах бүхэндээ миний ярьсан хэлснийг санаж байгаарай. Битгий мартаарай хө. Би чиний эцэг Жигмидийг хүн шиг хүн болгоно гэж энэ хүнийг амьсгаагаа хурааж байхад өмнө нь тангараг өгсөн юм шүү. Энэ хүн залуу сайхан амь насаа та нарыг ийм сайхан амьдралд, эрдэм боловсролд хүргэх гэж өгсөн юм. Намайг бодоход бичиг үсэгтэй, тэр үедээ л эрдэм чадалтай хүн байсан юм. Хэрвээ өнөөдөр бидэнтэй энд сууж байгаа бол та гуравтай надаас арай л өөрөөр ярих байсан гэж бодоорой. (гээд Жигмид Нямхүү хоёр руу нүдээ ирмээд, ) Энэ нөхрийг болмооргүй бол над руу явуулчих. Манай тэнд ийм хүнийг огт уйдуулахгүй хийх сонин сайхан ажил, үзээгүй дуулаагүй юм их бий.

	НЯМХҮҮ — Өвөө сайн яваарай. (гээд боодолтой юм өгөв.)

	ЖИГМИД — Готов гуай таны зураг (гээд хуучин фото зургийг өгөөд тэр гурав цувран гарав.

	САЙНХҮҮ — ёо ёо ёо, арай гэж энэ зоргоороо загнадаг хэнхэг өвгөн далд орох нь. Хэрвээ энд удсан бол ч би ёстой борцлогдох байжээ. (Зургийг харж) Энэ найзыгаа бүр илүү догшин хатуу гээд байгаа. Тэр худлаа. Хэрвээ л эрдэмтэй боловсролтой хүн байсан бол, манай аав шиг л байх ёстой. Тэгээд ч хувцас хунар зүс царайг нь, харсаар байхад тийм биш. Намайг мөн айлгав аа? (Ганцаараа доогтой инээж суутал гаднаас аав ээж хоёр нь буцаж орж ирээд диван дээр ор засна.)

	ЖИГМИД — Миний хүү эртхэн унтаж амар. Маргааш өглөө хичээлтэй. Сайнхүү тайчин хэвтэв. Нямхүү галын өрөө рүү орно. Жигмид хүүгийнхээ хажууд сууж бодол болно.)

	САЙНХҮҮ — Ааваа, энэ зураг тэгээд таны аав юм биз дээ?

	ЖИГМИД — Мөн болоод л би Тунсагийн Жигмид, Чи Жигмидийн Сайнхүү байхгүй юу.

	САЙНХҮҮ — Тэгвэл яагаад та номхон зөөлөн, аав чинь ууртай догшин байдаг юм бэ? Эсвэл Готов өвөө худлаа ярьж биднийг айлгаж байна уу?

	ЖИГМИД — Тэгвэл яагаад би сурлагатай сахилгатай байсан байхад чи сурлагаар ч муудаж, сахилгаар ч бүр доройтчихоод байдаг билээ? Аав хүү хоёрын төс байна уу?

	САЙНХҮҮ — Ааваа энэ зураг амьд болоод ирээсэй, яриад үзэх сэн, ямар хүн байгаа бол?!

	ЖИГМИД — Тийм ээ. Хэрвээ өвөө аав нь одоо амилаад чи бид хоёртой яривал хэчнээн их юм ярьж, чи бид хоёроос асуух бол?

	САЙНХҮҮ— Готов гуай шиг ганцаараа л яриад загнаад байхгүй, 1921 оноос хойших бүхнийг, өнөөдөр хүртэл бүх болсон юмыг та бид хоёроос зөвхөн асуугаад байх болов уу? Тэгвэл мөн залхаав аа, Аа?

	ЖИГМИД — За за боль, миний хүү унт. Хэний манаагүй унтъя. (гээд босож гэрэл унтрааж Жигмид гарав)

	Хөшиг


ХОЁРДУГААР БҮЛЭГ

	ГУРАВДУГААР ҮЗЭГДЭЛ

	 

	Мөн өрөө. Сайнхүү унтсаар л байна. Сайнхүү дээр цэглэсэн бүдэг гэрэл тусав. Далдаас радиогоор буюу чанга дуугаар: Жигмидийн хоолой — Хэрвээ өвөг аав нь бидэнтэй яривал чи бид хоёроос хэчнээн юм асууж шалгаах бол?

	САЙНХҮҮ— (Зүүдлэн өндийж) 1921 оноос одоо хүртэлх бүх болсон юмыг асууна даа ааваа? Мөн олон сар ярих болно оо? (Орноосоо босож өрөөний голд ирээд эргэж жаазтай зургийг харвал Тунсагийн дүрс алга болж зөвхөн суурь нь үлджээ.) Ааваа! Ээжээ! Манай өвөг аав алга болчхож! Өвөө алга болчхож! (Хаалга нээгдэж Тунсаг зураг дээр байгаа хувцас, царай зүсээрээ инээмсэглэсээр орж ирнэ. Сайнхүү түүнээс айн ухрав. Тунсаг Сайнхүүтэй золгох гэсэн байдалтай гар сунган ойртоход Сайнхүү барьж авах нь гэсэн бололтой өрөөн дотроо тойрон зугтаасаар буланд хашигдан) Аав аа! Ээж ээ! Авраарай! Аллаа!

	ТУНСАГ— (Эелдэг зөөлнөөр) Чимээгүй. Аяар. Аа яа яа. (шогшрон) чи чинь ийм муухай зантай хүү байсан юм уу? Өвөг аавтайгаа мэндлэхийн оронд, «Авраарай! Аллаа!» гэж хашхирч зугтаадаг. За хоёулаа мэндэлье.

	САЙНХҮҮ — (Болгоомжлон чичирч айсан хоолойгоор) Сайн байна уу? өө өө өвөө аав аа! (гээд өрөөсөн гараа дөхүүлнэ. Өмнөөс нь Тунсаг хоёр гараа сунган)

	ТУНСАГ — Амар сайн уу, ач хүү минь? (Тэвэрч үнсээд) Чамайг чинь хэн гэдэг билээ?

	САЙНХҮҮ — Сайнхүү.

	ТУНСАГ — Миний хүүгийн хүү болсон хойно хаанаас муу хүү байх вэ. Би чамайг ямар хүү вэ гэсэн юм биш, нэр чинь хэн бэ? гэсэн юм.

	САЙНХҮҮ — Харин яагаа вэ нэр минь Сайнхүү.

	ТУНСАГ — Аа одоо л мэдлээ. Сайнхүү, Сайнхүү! Айхавтар сүртэй; хадгалж явахад хүнд нэр, хүүдээ өгч дээ, цаадуул чинь. Өвөө нь байсан бол жирийн бор хэрийн эр хүний нэр өгөх байсан юм. За Сайнхүү чи өвөг аавыгаа сайн мэдэх үү?

	САЙНХҮҮ — Мэдэлгүй яах вэ, та партизан тийм ээ?

	ТУНСАГ — Юу? Хэн гэнэ ээ?

	САЙНХҮҮ— Партизан Тунсаг.

	ТУНСАГ — Биш ээ, ташуур Тунсаг гээч

	САЙНХҮҮ — Партизан гэдэг чинь өвөө ардын хувьсгалын анхны цэрэг гэсэн хүндэтгэлийн нэр байхгүй юу.

	ТУНСАГ — Тэгж ярих юм бол ч, би салаан дарга ухаантай явсан хүн шүү.

	САЙНХҮҮ — Дарга ч цэрэг ч явсан цөмийг нь партизан л гэдэг юм.

	ТУНСАГ — Партизан... партизан гэнэ ээ?

	САЙНХҮҮ — Тийм.

	ТУНСАГ — Чи сая намайг хаагуур яваад ирсэн гэж бодож байна?

	САЙНХҮҮ — Аав ээж хоёртой уулзаад ирэв үү?

	ТУНСАГ — Үгүй. Тэр улс унтаж амарч байг. Би танай гэр орны байдлыг ажиглаад та нар ямар шүү янзтай амьдарч суудаг улс вэ гэж яваад ирлээ. Нэг л олон хаалга нэг л олон өрөө. Учрыг нь ер олсонгүй. Нэг өрөөнд хүйтэн цай, хоол байх юм, хуурай аяганы хийц ч гэмгүй байна. За төрөл бүрийн сав суулганы нь олныг яана? Тийм мөртөө ус ч үгүй түлээ ч үгүй унтаж хэвтэх улс юм даа.

	САЙНХҮҮ — Өвөө тэр чинь галын өрөө. Тэр хананд байгаа цоргоноос чинь хүйтэн халуун ус дураараа гоожуулж авна. Цахилгаан пийшин дээр түргэн гэгч цай хоолоо хийнэ. Байшин халуун уураар энэ хоолойгоор дулаацуулна. Цөм бэлэн.

	ТУНСАГ — Бас нэг өрөөнд дүүрэн цагаан сав онгоц.

	САЙНХҮҮ — Нүүр гар угаах, халуун усаар биеэ угаах хиртэй хувцас хунираа угаах газар.

	ТУНСАГ — За тийм байх аа, угаасан бололтой юм байсан юм. Хажууд нь бас нэг жижигхэн өрөөнд...

	САЙНХҮҮ — (Тунсагийн чихэнд шивнэв) газар (Тунсаг чанга инээж)

	ТУНСАГ — Тэгвэл та нар чинь гадагшаа гарахын хэрэгцээгүй болж байна уу?

	САЙНХҮҮ — Гараад яана? Салхинд гарах, ажил, сургууль, хоршоо дэлгүүр, таньдаг айлдаа л очихгүй бол цөм дотроо.

	ТУНСАГ — Үгүй мөн сайхан... Үгүй байз... одоо тэгэхээр чинь та нар чухам юугаа гэр орондоо хийж суудаг улс байна даа?

	САЙНХҮҮ — Амрах, унтах, ном сонин унших, гэрийн ажил хийх...

	ТУНСАГ — (Тачигнатал инээж) Гэрийн ажил гэнэ ээ?.. Ээ дээ нэг бодлын хүүхэд залхуу болгох тусгүй ч эд үү дээ? За тэр дүүрч. Ээж чинь хэн гэгч вэ?

	САЙНХҮҮ — Нямхүү.

	ТУНСАГ — Манай Түшээт хааны хүн үү?

	САЙНХҮҮ — Ямар хаан гэнэ ээ?

	ТУНСАГ — Аль аймаг, ямар хошууны хүн бэ?

	САЙНХҮҮ — Хэнтий аймгийн ямар сум гэлээ дээ би мартчихаж.

	ТУНСАГ — Хан Хэнтий гэдэг чинь цэцэн хааны хүн болж байна аа даа? Нутгаасаа гэрлэхгүй яагаад тэр зүүн хошуудаар тэнэж явсан юм бол доо хүү минь? Эмээ ээж чинь яасан бэ?

	САЙНХҮҮ — Ах бид хоёрыг төрөхөд эмээ ээж байгаагүй юм гэнэ билээ.

	ТУНСАГ — Тэр хүн байгаагүй болоод л, цэцэн хааныханд хүргэн орж дээ?

	САЙНХҮҮ — Бүү мэд, их сургуульд л танилцсан юм байлгүй, аав малын ангид, ээж хүний ангид байсан юм гэнэ билээ.

	ТУНСАГ — Байз байз хүү минь, аав малын анги, ээж хүний анги гэдэг чинь юу гэсэн үг вэ?

	САЙНХҮҮ— (Тачигнатал инээж диван дээр өнхрөв.) Манай ээж хүний эмч байхгүй юу.

	ТУНСАГ — Эмч ий, одоо маарамба уу даа?

	САЙНХҮҮ — Тийм. Эмч, цэргийн эмч.

	ТУНСАГ — Танай ээж маарамба, тэхдээ цэргийн маарамба байх гэж?

	САЙНХҮҮ — Цол нь хошууч. Одоо хэдэн жилийн дараа дэд хурандаа дараа нь хурандаа...

	ТУНСАГ — Дэд хурандаа, хурандаа гэдэг цол байдгийг өвөө нь мэднэ шүү. Тэгэхдээ өвөөгийнх нь толгойд нэг л багтаж өгөхгүй болоод байна. Дэд хурандаа гэдэг чинь эм хүн байтугай эрэмгий баатрууд санадаг цол биш. Чи дээ юу, өвөөгөө дамарлаж байна аа даа?

	САЙНХҮҮ — Нээрээ дээ нээрээ за та үзээрэй.

	ТУНСАГ — За тийм болог. Жигмид ямар алба хаадаг хэрэг вэ?

	САЙНХҮҮ— Малын эмч. Танайхаар малын маарамба.

	ТУНСАГ — Тэгээд хэрвээ малд эмгэг тусвал домнож суух хэрэг үү? (инээж) Тэгээд Жигмид шиг мал эмнэж суудаг улс олон байх уу?

	САЙНХҮҮ — Олон мянга байна.

	ТУНСАГ — (Улам чанга инээж) Өөр хиймээр юм байдаггүй завтай улс уу тэд чинь?

	САЙНХҮҮ — Бүх монгол улсын малыг эрүүл байлгана гэдгийг хэчнээн их ажил гэж санана аа та.

	ТУНСАГ — Тэгээд цалин авах уу?

	САЙНХҮҮ — Авалгүй яах вэ. Аав маань мал эмнэлгийн ухааны дэд эрдэмтэн юм шүү дээ.

	ТУНСАГ — Эрдэмтэн? Манайхнаас ёстой эрдэмтэй болж болмоор ганц хүн байсан юмсан. Чи мэдэх үү Бандьхайгаа?! Өвөөгийн чинь дүү юм. Өдийд нутагтаа нэлээн сайн номтой аграмба болчихсон байх ёстой. Нэр нь Жанчив.

	САЙНХҮҮ — Аа тийм нутгийн сайн анчин ах уу?

	ТУНСАГ — Юуны чинь сайн анчин, лам хүн.

	САЙНХҮҮ — Хөдөө тийм лам байхгүй. Хэдэн жилийн өмнө улсын тэргүүний анчдын зөвлөгөөнд ирсэн жилдээ 2000 гаруй тарвага алсан тэргүүний анчин Жанчив гэдэг хүн манайд ирээд, аав ах л гээд байсан. Тэр хүн биш бол манай Лхагваа ахаас өөр хүн байхгүй.

	ТУНСАГ — Чиний төрөл Лхагваа чинь одоо хаана байна?

	САЙНХҮҮ — Өглөө явсан Ховд, Улиастай ороод ирэх гээд.

	ТУНСАГ — Хэзээ ирэх вэ?

	САЙНХҮҮ — Өдийд буцаж ирчхээд унтаж байгаа биз. Гэр нь тусдаа юм. Хурдан нисэх онгоцны нисгэгч юм.

	ТУНСАГ — Мэднэ ээ мэднэ Эрполан гэдэг зэвсэг.

	САЙНХҮҮ — Одоо манайд тэр чинь зэвсэг биш, өртөө шуудангийн унаа.

	ТУНСАГ — Өдийд чинь тийм болчихсон байж болох юм аа. Миний ач хүү түүнийг жолоодоод өдөртөө тэр газрын мухар хүрээд ирж ч байх гэж? Тэгж бодохоор бүр гайхуулж онгирмоор санагдах шиг ч.

	САЙНХҮҮ — Тэр чинь юу ч биш өвөө, Ховд битгий хэл одоо сар, нар, од гариг руу нисдэг болсон.

	ТУНСАГ — Чи хөө их юм мэддэг хүн болох гэж хэтрээд бүр намайг бүр мунхруулж байна аа даа?

	САЙНХҮҮ — Тангараг. Готов өвөө бол цөмийг нь мэднэ.. Тэгэхэд та...

	ТУНСАГ — Готов гэдэг чинь хэн бэ?

	САЙНХҮҮ — Таны найз яагаа вэ. Готов партизан, манайд ирээд л дандаа таны тухай ярьдаг юм. Тантай хамт зургаа авхуулсан.

	ТУНСАГ — Мөн мөн Готов амьд юм бий. Тэр ч худлаа хэлэхгүй хүн дээ.

	САЙНХҮҮ — Худлаа хэлдэггүй гэнэ ээ?

	ТУНСАГ — Тийм. Удмаараа нуруутай, хэлсэн зорьсондоо хүрдэг ёстой эр хүн.

	САЙНХҮҮ — Нэг л том худлаа хэлчхэж. Таны тухай шүү. Таныг ийм хүн гэж хэлээгүй огт өөр хүн гэж хэлсэн.

	ТУНСАГ — Намайг ямар хүн гэж байх юм бэ? Алив чи орон дээрээ очиж хэвт даарчихлаа, би ч гэсэн газар сууя. (Тэр хоёр байраа эзлэв). За ингээд тавтай ярья.

	САЙНХҮҮ — Таныг ийм сайхан зантай сайн хүн гэж хэлээгүй. Таныг байна шүү ааш зангаар тун хэрцгий балмад...

	ТУНСАГ — (Байдаг хоолойгоороо чанга хашхиран) Готов яагаад... Худлаа! Тэр худлаа. Эсвэл чи! (гээд алга болно. Өглөөний радиогоор хонхон дуудлага дуугарч Сайнхүү суниан сэрнэ).

	Хөшиг

	 

	ДӨРӨВДҮГЭЭР ҮЗЭГДЭЛ

	 

	(Мөн өрөө. Өглөө Сайнхүү унтаж байна. Гаднаас офицер хувцастай Нямхүү ажилдаа явахаар төхөөрсөн бололтой орж ирээд Сайнхүүгийн хөнжлийг сөхнө.)

	НЯМХҮҮ — Босооч. Хэчнээн дуудуулдаг нойрын гэр вэ? 7, 45 болж байна. Чамайг хөдөлж ядсаар байтал ес болчихно.

	САЙНХҮҮ— За ээжээ. Одоо бослоо. (Өндийв. Нямхүү гарна.) Нойр ер ханасангүй байна. Энэ гавьяатай өвгийн зураг. Тэр гайтай Готов өвгөн хоёр намайг бүр нэг тав алдуулчихлаа. Бүтэн долоо хоног элдвээр зүүдлээд бие амарч нойр хүрсэнгүй. Хэрвээ бүх зүүдэлсэн зүүд маань муухай хар дарсан зүүд байсан бол ч өдийд би мэдрэлээр үхсэн. Ашгүй дандаа тааламжтай сайхан зүүд тулдаа л тэсэж байна. Тэгээд өглөө нь сэрээд бодоход ихэнх нь санагдахгүй мартагддаг нь гомдолтой. Бас харамсалтай нь зүүднийхээ ид сайхан амьттай сэрэхийг нь яана аа?

	НЯМХҮҮ — (Хаалгаар цухуйж) Хувцасла хувцасла түргэл,

	САЙНХҮҮ — Та намайг буцаад хэвтчихэж гэж бодов уу?

	НЯМХҮҮ — Чи ч мэдэх л хүн дээ. Аав чинь чамаас урьтах нь. Та хоёр хаалга сайн хаагаад цоожийг нь шалгаарай.

	САЙНХҮҮ — За за мэдлээ.

	НЯМХҮҮ — За за би явлаа, миний цаг болохоо байлаа хожидлоо. (явна)

	САЙНХҮҮ — Ийм ээжтэй айлд сэрүүлэгтэй цагны хэрэг огт алгаа даа? Уг нь манай ээж шаазгай шиг цовхчоо хүн, түүн дээрээ цэргийн газар олон жил болсныг хэлэх үү... аав бид хоёрыг өглөө бүр түргэн жагсаал хийлгэчих гэж оролдоод л байгаа хүн дээ. (Эвшээлгэн суниаж) Амьд хүн цагны тэр муу хоёр нарийн төмөр зүүнд туугдаж, захирагдсаар байгаад, дараа нь өөрөө амьгүй цаг шиг болох гэдэг харамсалтай. Манай баруун айлын эмээ ээжийг өглөө ажилдаа гарах хаалганых нь дуугаар цагаа тааруулчхаад, Нямхүүгээр цагаа тааруулахад минут хагасаас илүү алдаггүй юм гэж амьтанд ярьсан байгаа юм даа. Мөн хэцүү хэрэг шүү? (Дахин эвшээлгэж хэвтсэнээ) Ерөөсөө цус яадаг юм бэ... (гэж босоод утас авч залгаад) Байна уу? эгчээ би Тунгалагтай ярья... байна аа Сайнхүү. Тунгалагаа чи ангийн дарга багш нарт намайг халуураад хамаг бие нь чичрээд босож чадахгүй байна гэж хэлээрэй. Би докторт очлоо. (Утсаа тавиад орондоо орж шурган хэвтэв).

	ЖИГМИД — (Ажилдаа явахаар бэлэн болсон, байдалтай шагайж) Миний хүү! Хүүе аавын хар хүү босоогүй юу? Яадаг билээ, хичээлээсээ хожидлоо, ээж нь сэрээгээгүй юу?

	САЙНХҮҮ — Босох гэсэн чинь тархи эргэж, бие чичрээд болдоггүй,

	ЖИГМИД — Өө харла, муу хүү минь яасан юм болдоо? Халуунтай байна уу?

	САЙНХҮҮ — Халуун ч гайгүй тархи эргээд чичрээд байна.

	ЖИГМИД — (Толгойг нь дарж үзээд, хувцсаа тайлаад). Аав нь үзэхээс дээ (Гээд гарна).

	САЙНХҮҮ — Аав маань ултай тавтай үзэх нь дээ. Тэгэх тусмаа манай аав амархан. (Жигмид халууны шил авч ирээд Сайнхүүд өгнө) Ааваа хүний зүүд гэдэг юу вэ?

	ЖИГМИД — Танайх чинь мэдрэлийн системд орчихсон юм уу? За ийм байгаа юм. Нойр гэдэг бол тархины том бөмбөлгийн гадаргуугийн тархмал саатлын процесс үйл ажиллагаа юм. Уураг тархины том бөмбөлгийн гадаргуугийн янз бүрийн хэсгүүд, саатлын процесст гүйцэд бус хамаарагдаж байгаа үед хүн зүүдэлж байгаа юм.

	САЙНХҮҮ — Биш ээ биш. Бүр хамаагүй ойлгогдохгүй юм яриад байна.

	ЖИГМИД — Юу биш гэж? Юу хамаагүй гэж? Павловын «Нойрын физиологийн материалууд» гэдэгт юм уу, профессор Майоровын «Зүүдний физиологийн онол болоод, зүүдний мэдрэлийн механизм» гэдгүүдэд тэгж зааж байгаа юм. Хэдийгээр гүйцэд нотолж чадаагүй боловч физиологич Анохины амьд амьтан, хүн малын тухай...

	САЙНХҮҮ — Болиоч ээ ааваа. Болиоч. Одоо бүр малын зүүдний тухай хадуураад явчихлаа болиоч...

	ЖИГМИД — Юу хадуураад гэж, 20-р зууны эхээр францын эрдэмтэн Лежандр...

	САЙНХҮҮ — Одоо бүр франц орлоо, зогсъё больё ааваа.

	ЖИГМИД — Юу больё гэж?

	САЙНХҮҮ — Таны зөв.

	ЖИГМИД — Тэгээд мэдэхгүй байж чи бас...

	САЙНХҮҮ — Ааваа хүний зүүдэлж байгаа юм, үнэн юм уу худлаа юм уу? Та цөөхөн үгээр хариулна шүү.

	ЖИГМИД — Хүний амьдарсан бүх хугацаанд тусгагдсан, сэтгэгдэл, ойлголт, тогтоол болон үлдэхдээ уураг тархины том бөмбөлгийн гадаргууд өнгөрсөн явдлын мөр болон сэрэл өгч тэмдэглэгдэн хадгалагдаад дутуу нойртой унтаж байгаа үед уураг тархины янз бүрийн хэсгүүдийг хооронд функциональный диссиоциаций, тархалт болж байгаа учраас, зүүдний дүрсүүд хоорондоо учир замбараагүй холбогдон цуварч байгаа юм. Энд үнэний тал байгаа боловч огт байж болшгүй фантастик үйл явдлууд дүрслэгдэх нь элбэг байдаг юм.

	САЙНХҮҮ — Аав минь би бүр нэвтэрхий сайн ойлголоо. Больё. Та ганцхан үгээр хэлээд өгөөч зүүд үнэн юм уу, худлаа юм уу?

	ЖИГМИД — Үнэн баримтын тогтоол дээр замбараагүй худлаа дүрслэгдэж байхгүй юу.

	САЙНХҮҮ — Бас ойлгосонгүй. Ааваа ер нь зүүд мэддэг юм гэж байна шүү дээ.

	ЖИГМИД — Чи ер нь юугаа солиороод байгаа хүн бэ?

	САЙНХҮҮ— Манай энэ өвөөгийн тухай Готов гуай огт худлаа ярьсан гэж би бодох юм.

	ЖИГМИД — Яагаад?

	САЙНХҮҮ — Би зүүдэлсэн юм.

	ЖИГМИД — (Уурлан) Мөн. Энд чинь нэг орчин үеийн дүвчин хувилгаан гарч ирэх нь. (Халууных нь шилийг суга татан авч үзээд) Чамд ямар ч халуун алга. Бос чи. (Сайнхүү эцгийнхээ урьд удаа ингэж уурлаж байхыг огт үзээгүй учраас гайхан босон харайна)

	САЙНХҮҮ — Ааваа та чинь яаж байна? Өвчин тусав уу?

	ЖИГМИД — (Сайнхүүг угз татан өрөөний голд авч ирээд нэг цохих гэснээ биеэ барьж бүх бие нь чичрэн) Харин хэнд нь өвчин тусаад байна? Чи яана гэнэ ээ? Готов гуайд зэмлүүлсэндээ дургүйцэж, ахмад хүнийг муучлах санаатай? ХЗЭ-ийн гишүүн хүний тархинд яаж ийм ойлголт оров оо? Очиж очиж манайд, шинжлэх ухааны ажилтан, эрдэмтэн намын гишүүн хүний гэрт зүүд, ёрдоо итгэдэг арван хэдхэн настай хувилгаан дүвчин гарч байна гэнэ ээ. Яасан бузар шившигтэй юм болох нь энэ вэ? Олон үггүй чи хувцасла. Ямар ч өвчин чамд алга. Чи баашилж байгаа залхуу, зальхай этгээд.

	САЙНХҮҮ — Та ямар хүний эмч биш шүү дээ. Яаж мэдээ вэ?

	ЖИГМИД — Тэгэхдээ би малын эмч. Чамд малын эмч огт бүдүүлэгдэхгүй. Чамаас болж би дуулаагүй юмаа дуулж байна. Сайхан мэдээрэй нөхөр минь, би орой ирээд чамтай хатуу ярина бий вий. Чи намайг нөгөө хуучин зөөлөн Жигмид, амархан аав гэж битгий бодоорой. (Гарч явна.)

	САЙНХҮҮ— (Бодолд дарагдан сууна.) Намайг мэдрэл орсноос хойш ингэж загнаж огт үзээгүй хүн ийм амархан гэнэтхэн ингэж эвдэрдэг байжээ. (Утас дуугарав) Байна аа Сайнхүү. Хэн бэ? Аа чи хаанаас ярьж байна? Гудамжаасаа? Нөгөө чиний орох ажил чинь юу болж байна?... Өө хог. Тэгээд өөр юм олж байна уу? Би юу? Би өнөөдөр муу. Бие муу акттай. Түүнээс гадна муу... Товчхондоо юу? Хөдөөгөөс нэг гай болсон өвгөн ирээд. Тэр өвгөн бас нэг гай болсон зураг авчраад. Түүнээс хойш нэг гай гэдэг чинь дараа дараагаар цувраад байдаг. Газар дээр ганц өмгөөлдөг хамгаалдаг хүнтэй байсан юмсан, түүнийгээ хагас минутын өмнө алдчихаад сууж байна. Зүй нь би ахмад үеийнхний хувьсгалт дайчин уламжлал гэдгээр нь хүмүүжих, сурах, амьдрах, ёстой байсан юм биз дээ. Түүнийг нь мөрдөж чадаагүй гэнэ ээ? Над одоо юуны мөнгө байх вэ. Тэгсэн... тийм...ухай...тэгээд нийт төсөв нь чамаас гарсан хэрэг үү? Дараа нь ингэж гуйлгачин царайлахыг чинь мэдсэн бол би оролцдоггүй байж л дээ. Тэгээд би өртэй болж байна уу? Чи мөн хуцдаг эд юм даа. 30 төгрөг гайгүй л байна гэхдээ одоо алга. Чи луйварчин уу би луйварчин уу? Хуцаа муу карманч. Яваад сур. (Утсаа тавиад амьсгаадан уурлаж) Ойрхон байсан бол муу гөлгийг нармийлгах юмсан. Гайгүй дээ муу пивоны шавхрууг. (Сууж Тунсагийн зургийг харж) өвөг эцгийн минь зураг л надад хань болж үлдээ шив. Дэргэд нь яаж ч байсан, юу ч гэж ярж байсан дуугай л сууж харж суудаг. (Шүүгээнээсээ тамхи гаргаж асааж татна) Хөөрхий дөө муу өвөө минь өдөртөө өрөөнд минь хань, шөнөдөө зүүдэнд минь хань болж ач хүүгээ ганцаардуулахгүй л байгаа юм даа. Хэрвээ өдийд өвөө минь амьд байсан бол би та нарт чичлүүлж ганцаардаж сууна хол байна. Нэг бүдрэхээрээ долоо бүдэрнэ гэгчээр бас нэг муу гуйлгачин 30 төгрөг нэхээд байгаа. (Галын өрөөнөөс шилтэй пиво авч нээн аягалаад) За өвөө минь муу ач хүүдээ сэтгэл санааны дэмжлэг үзүүлнэ шүү. Би эд нарт тэгж нухлагдана, ёстой хоншоор дутна гэдэг болно биз. (Аягатай пиво ууж эхлэв)

	 

	Хөшиг


ГУРАВДУГААР БҮЛЭГ

	ТАВДУГААР ҮЗЭГДЭЛ

	 

	Мөн өрөө. Шөнө Хананд Тунсагийн зураггүй жааз дүүжлээстэй харагдана. Диван дээр унтаж байсан Сайнхүү зүүдлэн амандаа үл мэдэгдэх юм ярьж тонгочно. Радиогоор Тунсагийн хоолой зөөлөн ярих нь:

	Тунсагийн хоолой — Миний хүү аавдаа итгэ. Битгий зов. Аав нь хүүгээ харж хамгаална. Чам шиг сайхан ач хүүгээ өмөөрч хайрлахгүй юм бол би хэнийгээ энхрийлэх билээ?

	САЙНХҮҮ— (Өндийж) Цус ийм сайхан өвөг эцэгтэй хүн юунаас хулчийх вэ? Ирэхэд нь нуугдчихаад өвөөгөө ганцхан сайн айлгая би. (Босож гүйн номын шүүгээний буланд нуугдав.

	ТУНСАГ — (Орж ирээд өрөөн дотуур Сайнхүүг нэлээд хайж) Хүү минь хаачаа юм бол? Эд нар муу хүүг минь дэндүүлж байгаа бий. Хүүгээ өмөөрнө ч, хүүдээ тусална ч, юуны төлөө Тунсаг партизан билээ.

	САЙНХҮҮ — Дуулав уу би яг л тэгж бодож байсан юм. (Тунсаг телефон утас авч залгаж эхлэв.) Хүүш харав уу мань эр бүр утсаар ярьдаг болчхож. Хаашаа хэнтэй ярих нь вэ? Би ер нь зөв нуугдаж шүү. Миний дэргэд бол ярихгүй байж магад.

	ТУНСАГ — Байна уу? Байна аа би Тунсаг байна. Захирал багшаа би 8-ийн Б-гийн анги даасан багш Занабазартай ярья.

	САЙНХҮҮ — Харав уу хэдийдээ мэдчихээ вэ? За хашир ч манай багшийг ганцхан аргалах нь дээ.

	ТУНСАГ — Байна аа би Жигмидийн Сайнхүүгийн өвөг эцэг Тунсаг партизан гэгч байна.

	САЙНХҮҮ — Зөв. Урдаар сайн сүрдүүлээд ав.

	ТУНСАГ — Би танаас ганц хоёр юм лавлаж асуух гэсэн юм. Манай Сайнхүүгийн сурлагын байдал, хичээлд оролцож байгаа идэвх, мөн түүний хувийн сахилга батын тал ер нь ямар байна?

	САЙНХҮҮ — Өвөө маань арай л эвгүй эхэлчхэв үү дээ. Цаашаа юу гэгч нь болдог бол?

	ТУНСАГ — За... Мөн... Юу?

	САЙНХҮҮ — Ий цаанаас нь юу гэж байгаа бол?

	ТУНСАГ — Худлаа! Тэгэх ёсгүй! Чи худлаа өөр хүүхэдтэй андуурч байна. Миний ач хүү цул онц, ганц хоёр сайнтай байх ёстой. Юу? Хэрвээ миний хүү ийм дүнтэй байвал чи түүнд юу ч сургаж чадаагүй байх ёстой доо.,.

	САЙНХҮҮ — (Тэсэж чадалгүй гарч ирээд харилцуурыг булаацалдан) Өвөө боль боль. Тэгж болохгүй.

	ТУНСАГ — (Сайнхүүг түлхэж) Байз чи. Цаана чинь чиний дүнг дарж худлаа муучилж байна. Бүр уур хүргэчихлээ байна.

	САЙНХҮҮ — Өвөө боль! Яаж мэдэх вэ би дутуу хариулсан байж магад шүү дээ. Багштай тэгж ярьж болохгүй.

	ТУНСАГ — Юу, миний хүү гурван хичээлд унасан гэж үү? Худлаа! миний хүү Сайнхүү болохоос муу хүү биш!

	САЙНХҮҮ — Өвөө наад дүнгийнхээ тухай дараа бол.

	ТУНСАГ — За чи тэгвэл миний хүүгийн сахилгын тухай яриад орхи.

	САЙНХҮҮ — Өвөө битгий ярь цаадуул чинь бас л танд худлаа ярина.

	ТУНСАГ — Тэгэх тусмаа би чамайг хамгаалж эд нартай нэгийгээ үзнэ

	САЙНХҮҮ — Өвөө боль! (гээд ноцолдоно)

	ТУНСАГ — Чи цаашаа байна уу үгүй юу? (гээд бүснээсээ буугаа сугалтал Сайнхүү айж хашхиран зугтааж шүүгээний буланд нуугдав).

	САЙНХҮҮ — Хамгаална гэсэн хүн маань одоо бүр буудаж алах нь. Ууртай юм гэнэ билээ буудаж магад.

	ТУНСАГ — За тэгээд яана гэнэ ээ? Мөн... Сүүлийн хагас жилд 60 гаруй цагийн хичээл тасалсан гэнэ ээ? Нөхөөр сайн мэдээрэй. Хүн гүтгэсэн хүн хуультай шүү. Би чамайг шүүхэд мэдүүлнэ шүү.

	САЙНХҮҮ — (гүйж ирээд) Өвөө тэр шүүх мүүх ярьж болохгүй.

	ТУНСАГ— Чи цаашаа байна уу үгүй юу? (гээд буугаа чиглүүлэв. Сайнхүү учир зүггүй хашхиран буцан нуугдана)

	САЙНХҮҮ — Тэнэг зөнөг хоёр ч ганцхан холиож байна даа. Бүр тунгаахын аргагүй бантан боллоо.

	ТУНСАГ — Яана гэнэ ээ? Сахилгын талаар олон удаагийн зөрчилтэй гэдэг чинь юу гэсэн үг вэ? Хэрүүл, зодоон, ухай, бас мөнгөний будилаан бий?

	САЙНХҮҮ — Өвөө наадахыгаа битгий итгэ, гүжирдэж байгаа юм.

	ТУНСАГ— Чи дуугай бай би чамайг хамгаалахдаа л нэг хамгаална. Тийм юм бол та нар яагаад тэр дор нь эцэг эхэд нь мэдэгдээгүй билээ? Сургууль дээр ирж уулздаггүй юмаа? (Сайнхүүг хандаж) Жигмид Нямхүү хоёрыг эцэг эхийн хурал зөвлөгөөн дээр ирдэггүй юм гэж байна. Тэр үнэн үү?

	САЙНХҮҮ — (Холоос) Үнэн үнэн очдоггүй юм.

	ТУНСАГ— (Буугаа бүсэндээ хавчуулаад, хутгаа суга татан гаргаж) Яагаад хүүгийн минь хуралд очдоггүй, хоёр хувиа бодморууд вэ. Та нарыг би зузаан гуяар чинь (гээд хутгаа барин гарах гэтэл Сайнхүү давхин очиж араас нь тэвэрнэ)

	САЙНХҮҮ — Миний буруу өвөө. Би зарлалыг нь дамжуулдаггүй юм. Би буруутай юм.

	ТУНСАГ — Миний Сайнхүүд буруу байх ёсгүй. Чи Сайнхүү.

	САЙНХҮҮ — Өвөө битгий гараарай, би муу хүү больё, би Муухүү

	ТУНСАГ — Тэгж ярихгүй. Миний хүү муу хүү байж болохгүй. Би сайн сайхан хүүхдүүдийг өсөн бойжихын төлөө, тэдний эрх чөлөө аз жаргалтай сурч боловсорч, улс эх орондоо биднээс илүү гавьяа зүтгэлтэй хүмүүс болсон байхын төлөө, зүтгэж, найдаж явсан. Найдвар, итгэлийг, эвдэх хүү байж болохгүй. Тийм ч эрх чамд байхгүй.

	САЙНХҮҮ — Би ч өөрийнхөө хүзүүнээс чулуу дүүжлээд ус руу хаяна гэгч л боллоо.

	ТУНСАГ — Аа тийм намайг муулж, хүүг минь загнаж зэмлэдэг бас нэг гайхал бий гэл үү? (гээд утас шүүрэн авч залгаад) Би байна. Зөнөг толгой чи одоохон Жигмидийнд яваад ир, чамтай ярих яриа байна. (гээд утсаа тавихтай зэрэг хаалга нээгдэж яарч сандарсан Готов орж ирнэ). Суу чи тийшээгээ.

	ГОТОВ — Чи яаж галзуурахаараа зав чөлөөгүй хүнийг хөдөөгөөс дураараа дуудаж, зардал чирэгдэл гаргуулж гаргуулж дөнгөж уулзаад мэнд ус ч үгүй давшилж байдаг билээ?

	ТУНСАГ — Би ач хүүгээ хамгаалах хайрлах гэж байна.

	ГОТОВ — Тэгээд яагаа вэ чиний ач хүү байдгаараа л байгаа биз.

	ТУНСАГ— Чи хө намайг далдуур элдвээр муучилдаг, хүүг минь зүхэж зэмлэдэг гэнэ ээ? (Бүснээсээ буугаа суга татав)

	ГОТОВ — Хэн хэлж байгаа нь тэр вэ? (гээд хутгаа суга татав)

	САЙНХҮҮ — Одоо яана. Хүний амины хэрэг ч гарлаа шүү.

	ТУНСАГ — Миний ач хүү, миний Сайнхүү хэлсэн юм.

	ГОТОВ — Үхсэн хойноо Сайнхүүгээ хат. Тэр муу үймээний эзэн зулбасга хаа байна?

	САЙНХҮҮ — (Гүйн гарч ирээд) Би энд байна. Өвөө нар минь больцгоо битгий алалцаарай.

	ГОТОВ — Чи наашаа эгцээрээ хар. Чи Сайнхүү юу? хэл.

	САЙНХҮҮ — (Нүүрээ буруулан доошоо харж) Би муу хүү.

	ТУНСАГ — Юу?

	САЙНХҮҮ — Би муу хүү, тун муу хүү.

	ТУНСАГ — Яагаад муу хүү гэж?

	САЙНХҮҮ — Яагаад гэвэл... Яагаад гэвэл...би...би...

	ГОТОВ— Ахмад хүмүүсийг хүндэтгэхийг мэддэггүй.

	САЙНХҮҮ — Тийм.

	ГОТОВ — Гэр орны ажилд оролцдоггүй.

	САЙНХҮҮ — Бас тийм.

	ГОТОВ — Хоол цай чанаж чаддаггүй. Залхуу, хэдэр, хэгжүүн...

	ТУНСАГ — Чи хэтрүүлж байна...

	САЙНХҮҮ — Хэтрээгүй өвөө хэтрээгүй.

	ГОТОВ — Тунсаг бид хоёрын дунд худал хэлж хутгаан хийсэн.

	САЙНХҮҮ — Би ийм юм болно гэж бодоогүй. Та хоёр минь битгий л...

	ТУНСАГ — Тэгвэл танай анги даасан багшийн хэлдэг...

	САЙНХҮҮ — Бас голдуу л үнэн юмнууд байх шиг байна билээ.

	ТУНСАГ — Тэгээд чи муу сурдаг хэрэг үү?

	САЙНХҮҮ — Муу сурдаг ч гэж дээ энэ хагас жил л өвчтэй байсан...

	ТУНСАГ — Нөгөө 60 цаг тас гэдэг үү?

	САЙНХҮҮ — Тийм ээ түүний чинь хагас нь тас хагас нь чөлөө холимог байгаа юм.

	ТУНСАГ — Сахилга батын олон зөрчилтэй гэж байгаа биз?

	САЙНХҮҮ — Олон ч гэж дээ их бага нийлсэн 10 шахуу юм бий.

	ТУНСАГ — Намайг харж байхад чи гэрийн даалгавар яаж хийдэг билээ?

	САЙНХҮҮ — Хааяа хүнийхийг хуулчихдаг.

	ТУНСАГ — Хааяа?

	САЙНХҮҮ — Хааяа утсаар асуугаад хуулчихдаг.

	ТУНСАГ — (Шүүгээ зааж) Тэр дотор чиний хэргэлдэг юу бий билээ?

	САЙНХҮҮ— (Шүүгээний дэргэд ирээд зүрхшин түдгэлзэнэ) Өвөө юу вэ?

	ТУНСАГ — (ууртайгаар) Олон үггүй гарга!

	САЙНХҮҮ — (Сандран сочиж хэдэн хайрцаг тамхи гаргав) Энэ үү?

	ТУНСАГ — Өөр.

	САЙНХҮҮ — (Хоёр шил пиво гаргаад) Одоо өөр юм байхгүй өвөө.

	ТУНСАГ — Наадах чинь юу юм бэ?

	САЙНХҮҮ — Пиво.

	ТУНСАГ — Пиво гэдэг чинь архи юм уу?

	САЙНХҮҮ — Арай биш.

	ТУНСАГ — Готов минь чи дуулав уу? ийм муу сурлагатан, хичээл сургууль таслагч, танхай балмад, архичин, тамхичин, хүний мөнгө дээрэмдэх рүүгээ шахаж яваа ийм амьтныг чинь яаж хайрлаж хамгаалах байна даа?

	ГОТОВ — Чи айхавтар зоригтой хүн. Өмгөөлж хамгаалж чадалгүй дээ.

	ТУНСАГ — Одоо би амьтны нүүр яаж харна. Ийм сайхан орчин, чинээлэг дүүрэн бололцоо дунд ингэж завхарч эцэг эхийнхээ чихийг халууцуулж, нүүрийг улайлгаж өвөг эцгийнхээ нэрийг хугалсан ач хүүтэй байсанд орвол байгаагүй нь дээр. (Буугаа суга татан Сайнхүүг чиглүүлтэл, Сайнхүү диван дээр хэвтэж сарвалзан орилно)

	САЙНХҮҮ — Авраарай, Ааваа, Ээжээ. (гэж уйлна. Готов Тунсагийн араас тэвэрнэ)

	ГОТОВ — Тунсаг минь боль хөөрхийг алаад яах нь вэ.

	Хөшиг

	 

	ТӨГСГӨЛ

	 

	Мөн өрөө. Зургийн жаазанд Тунсагийн дүрс бий болжээ.

	Хөшиг нээгдэхэд Сайнхүү диван дээр хэвтэж нүүрэн дээрээ дэрээ тавьж хөл гараа сарвалзуулан хашхирна.

	САЙНХҮҮ — Өвөө намайг авраарай. Би больё. Одоо дахиад ердөө тэгж байхгүй. Сайн сурдаг больё. (Хаалга нээгдэж Нямхүү орж ирээд Сайнхүүг зүүдэлж байгааг мэдэж дугтчин сэрээвэл Сайнхүү цочин босон харайж сэрээд зүүдэлснээ мэдээд) Ёо ёо ёо.

	НЯМХҮҮ — Чи чинь яаж байна?

	САЙНХҮҮ — Яасан сайхан юм бэ? (гээд Тунсагийн зургийг гөлөрнө)

	НЯМХҮҮ — Юу нь сайхан болчихоо вэ? Чи чинь сэрээхээр уурлаад байдаггүй бил үү?

	САЙНХҮҮ — Ээжээ энэ зургийг өөр өрөөнд хадъя.

	НЯМХҮҮ — Энэ зураг чамайг яагаад байна?

	САЙНХҮҮ — Яах вэ дээ өрөөндөө ээлжилж зүүе.

	НЯМХҮҮ — Чи санааг нь гаргасан. Тэгээд аав чинь энэ өрөөндөө тааруулж захиалсан шүү дээ.

	САЙНХҮҮ — Тийм бил үү? Харин та аавд намайг ингэлээ гэж битгий хэлээрэй. Одоо хэдэн цаг болж байна? Хичээлээсээ хожигдож байгаа юм биш байгаа?

	НЯМХҮҮ— Юу болчихоо вэ, энэ чинь? Өнөөдөр сайн өдөр шүү дээ.

	САЙНХҮҮ — Аа тийм билүү. Энэ нэгдэх өдрөөс л хичээлдээ сайн явахгүй бол болохоо болих нь.

	НЯМХҮҮ — Оройтоогүй бол сайхан л үг байна.

	САЙНХҮҮ — (Радио ажиллуулж) Оройтлоо гээд яах вэ.

	РАДИО — Иймэрхүү явдал ялангуяа хүүхэд сурагчдын шилжих үе өөрөөр хэлбэл 5, 6, 7, 8-р ангиудын үед гарч болзошгүй гэдгийг анхаарах хэрэгтэй. Хэрвээ энэ үед эх эцгүүд сургуульд найдаж, хайхрахгүй орхиод хүүхэд нь сургууль гэр хоёрын хооронд завсардуулан ар гэрийн хайхрамжгүй байдлыг ашиглан золбирч, бага балчрын гэнэн сонирхол зугааг бодож бусдад уруу татагдан... (Жигмид орж ирээд радио нэвтрүүлэг сонсож зогсоход, Сайнхүү босож сандлаа суллан өгч суу гэж зангахад Жигмид зүгээр зүгээр би эндээс сонсъё гэсэн дохио зангаа өгч зогсоно. Гэтэл Сайнхүү аавыгаа миний суудал дээр заавал суу гэсэн зангаа хийж албадан тэр хоёр зэрэгцэн суув) Сахилга батын зөрчлүүд ба хууль гажуудуулсан гэмт хэрэгт холбогдох явдал шилжих насны үеийн хүүхдүүд дээр хааяа үзэгдсээр байна. Үүнээс урьдчилан сэргийлэхийг анхаарахгүй байсаар байгаад шүүхийн хурал дээр ирсэн хойноо сая эх эцгийн хайр халамжийг сэтгэл харамгүйгээр бөөнөөр нь гаргахыг оролдогчид, мөн хэрэгтний ширээн дээр суусан хойноо харамсан ухаарч, эх эцэг минь надад дээр үеэс эхлээд хатуу шаардлага тавьж байхгүй даанч яав аа, би түүнийг нь ухаарч хүлээж авахгүй юугаа хийж байв аа? гэж гомдогчдыг өнгөрсөн борооны хойноос эсгий нөмөрнө гэдэг ардын зүйр үгтэй жишиж болно.

